
 ВЕРА  ПАЛТАРАН: МАЙСТАР БЕЛАРУСКАГА НАРЫСА – 

ПОЛЫМЯ.2019.№ 3.с.150-154.. 

 Яе літаратурны талент  высока ацэньвалі  як  празаікі  і паэты, так  і 

літаратурныя крытыкі: Янка Брыль і Мікола Лобан, Мікола Аўрамчык і  

Валянціна Коўтун, Мікола  Гамолка і  Алесь  Марціновіч, Якаў Герцовіч і 

Леанід  Галубовіч, Уладзімір Каваленка і Генадзь Шупенька, Уладзімір 

Юрэвіч і Лідзія Савік. Рыгор Шкраба і Юлія Канэ. 

 На  думку  большасці  літаратурных  крытыкаў, творчасць таленавітага  

пісьменніка-нарысіста і публіцыста, лаурэата  Дзяржаўнай  прэміі  Беларусі  

імя  П.М.Лепяшынскага, заслужанага работніка  культуры  Беларусі  Веры 

Палтаран – гонар  беларускай  літаратуры. 

 Малая радзіма  Веры Сямѐнаўны - вѐска Бабунічы  Петрыкаўскага 

раѐна Гомельскай  вобласці. Тут у сялянскай сям’і  пачаўся яе жыццѐвы 

шлях. Калі азнаѐміцца  з біяграфіямі  беларускіх  пісьменнікаў  ХVIII –ХХI 

cтагоддзяў, то  ўбачыш, што яна – адзіная з іх, хто  нарадзілася і памѐрла ў 

адзін і той жа дзень  з розніцай у 70  год (28 сакавіка 1919 года – 28 сакавіка 

1989 года).  

У  1937-1941 гадах Вера  Палтаран пасля сканчэння сярэдняй школы   

вучылася ў Мінскім педагагічным  інстытуце імя  А.С.Горкага. У сувязі з  

пачаткам Вялікай Айчыннай вайны  яна спыніла вучобу  і  эвакуіравалася  ў 

Горкаўскую (цяпер Ніжненоўгарадскую) вобласць. Менавіта ў 1941-1943  

гадах  Вера Палтаран працавала на  Барміна-Вянецкім заводзе. У  1943 годзе  

яна паступіла на  філалагічны факультэт  Беларускага дзяржаўнага  

ўніверсіітэта, які знаходзіўся ў той час на станцыі  Сходня  пад Масквой.  

Пасля заканчэння БДУ  Вера Сямѐнаўна працавала  стыльрэдактарам 

газет “Чырвоная змена”(1945-1952)  і “Літаратура і мастацтва”.  

Дваццаць  гадоў (1953-1973) яна  была рэдактарам  аддзела крытыкі  

часопіса  “Маладосць”  і больш  трынаццаці  (1973-1986) – загадчыкам  

рэдакцыі крытыкі і літаратуразнаўства ў выдавецтве  “Мастацкая  

літаратура”.  

Арыгінальны  беларускі крытык  Генадзь  Шупенька адзначаў: 

“Лѐс  Веры Сямѐнаўны Палтаран  у нашай літаратуры  па-свойму 

унікальны. Ён проста зайздросны  для многіх і многіх, хто напісаў у дзесяткі  

разоў больш за яе, а меў  у сотні  разоў менш чытацкае любові і грамадскага 

прызнання. І адначасна  яе лѐс – адзін з самых трагічных  у гісторыі нашай 

літаратуры. 

Яна пражыла роўна 70 гадоў – дзень у дзень: нарадзілася  28  сакавіка 

1919 года – 28 сакавіка 1989 года памерла. “Займацца” літаратурай  

асмелілася  толькі ў трыццаць гадоў- у 1949-м. Аднак сорак гадоў магла 

безупынку  друкавацца!..  Колькі тамоў  выпусціў бы ў свет  на яе месцы  

іншы больш увішны  літаратар, будучы на такіх  яе “пасадах”: восем  гадоў – 

стыльрэдактар  газет  “Чырвоная змена” і “Літаратура і мастацтва” (1945-

1953), дваццаць – рэдактар аддзела крытыкі  часопіса “Маладосць” (1953-

1973), з 1973  года ледзь  не да апошніх дзѐн жыцця (дакладней– у 1973-1986-

Э.І.))-загадчык рэдакцыі крытыкі (дакладней, рэдакцыі крытыкі і 

літаратуразнаўства-Э.І.) выдавецтва  “Мастацкая літаратура”. А выпусціла ў 

свет  пры жыцці ўсяго дзве  кніжачкі, кожная памерам менш як дзесяць 

аркушаў. І ў пасмяротным выданні, куды яна яшчэ сама  паспела ўключыць і 

неапублікаваную  пры жыцці аповесць  “Будзѐнны дзень  сям’і Ганчарыкаў”, 

усяго толькі  шаснаццаць аркушаў. 

І гэта пры такім таленце, у якім не пад сілу  адмовіць ѐй  ніякаму 

нашаму “адраджэнцу-еўрапейцу”. 

Што за гэтым  стаіць?.. 

Разумная, таленавітая, да самага  апошняга часу  па-жаночы  гожая і 

вабная, многімі паважаная і любімая, прызнаная чытачом і  ўладаю. 

акружаная сапраўды  творчымі людзьмі, сярод якіх – постаці  самага першага 

раду  ў нашай культуры. Якога  большага шчасця, здавалася б, трэба? 

Не бяруся гадаць, ці часта яна  была сапраўды шчасліваю – пры 

чытанні  харошага рукапісу і ў гаворцы з харошымі людзьмі”. 

Маѐ асабістае знаѐмства  з Верай Сямѐнаўнай  адбылося  летам  1971 

года, калі я прынѐс  у часопіс  “Маладосць” свой  рукапіс артыкула  пад 

назвай “Першы рэктар”, прысвечаны  50-годдзю з дня заснавання  

Беларускага  дзяржаўнага універсітэта  і яго першаму  рэктару  Уладзіміру 

Іванавічу Пічэце.У той час  я  быў аспірантам  Інстытута гісторыі  АН БССР  

і пісаў кандыдацкую дысертацыю аб  жыцці і  творчасці  У.І.Пічэты. 

Вера Сямѐнаўна ветліва сустрэла мяне  і   даведаўшыся, што мой  

рукапіс прысвечаны  юбілею  БДУ, адзначыла, што яна таксама была 

выпускніцай БДУ.  Убачыўшы  фатаграфіі  акадэміка  Івана Замоціна, 

прафесараў Уладзіміра  Вазнясенскага, Міколы Янчука, Пятра  Бузука, 

Яўгена Бырычэўскага, Міхася Піятуховіча, дацэнтаў Язэпа Лѐсіка і Сцяпана 

Некрашэвича Вера Сямѐнаўна  прызналася,  што вывучала і ведае іх працы, 

што  нямала чула добрых слоў аб асобе і дзейнасці  прафесара  Уладзіміра 

Пічэты ў сценах Беларускага  дзяржаўнага  ўніверсітэта і наогул па  развіццю  

навукі і культуры Савецкай  Беларусі.. 

Толькі пазней я даведаўся, што  сама  Вера Сямѐнаўна  ў свой час была 

аспіранткай  Мінскага  педагагічнага інстытута імя  А.М.Горкага  і  напісала  

кандыдацкую дысертацыю  аб творчасці Максіма Танка..  

Хоць  з тых  часоў прайшло  ўжо амаль  пяцьдзесят  восем гадоў. добра 

памятаю., што  Вера Палтаран пажадала мне поспехаў у напісанні  маѐй 

кандыдацкай дысертацыі. 

Калі  праз месяц  я прыйшоў  даведацца  аб лѐсе рукапіса майго 

артыкула, яна адзначыла, што  прынята рашэнне друкаваць  гэты  рукапіс. 

але патрэбна  ўнесці пэўныя праўкі. Па ходу  нашай размовы  адбылася 

гутарка  аб  некаторых момантах гісторыі  Беларусі  і  працах некаторых 

гісторыкаў.  І тады мяне, шчыра кажучы, здзівіла эрудыцыя  Веры  

Сямѐнаўны ў галіне  гісторыі  Беларусі  ХIХ-ХХ стагоддзяў.  Аказалася, што 

яна  была добра знаѐма з працамі Адама Кіркора, Паўла Шпілеўскага, 

Мітрафана Доўнар-Запольскага, Усевалада Ігнатоўскага, Уладзіміра Пічэты, 

Лаўрэнція Абецэдарскага, Анатоля Грыцкевіча і іншых  беларускіх вучоных-

гісторыкаў, не гаворачы  ўжо аб творах на гістарычную тэму Уладзіміра 

Караткевіча. 

Пасля  таго, як  я  ўнѐс  адпаведныя праўкі  ў рукапіс  “Першы рэктар”, 

то заўважыў, што  Вера Сямѐнаўна зацікавілася гісторыяй  Беларускага 

дзяржаўнага ўніверсітэта 1920-х гадоў  і  некаторымі  дэталямі біяграфіі  

самога  Уладзіміра  Пічэты.   Памятаю, з якой  увагай  яна слухала  маѐ 

паведамленне, што сярод выкладчыкаў універсітэта  быў будучы чатырыжды 

Герой Савецкага Саюза, Маршал Савецкага Саюза Георгій  Жукаў,  што 

адным са студэнтаў  БДУ  быў будучы  камандуючы ВВС  Чырвонай  Арміі, 

двойчы Герой Савецкага Саюза, генерал-лейтэнант авіяцыі  Якаў Смушкевіч, 

што  сярод прафесараў  БДУ быў бліжэйшы саратнік Альберта Эйнштэйна 

Якаў Громер, што сам Альберт Эйштэйн ледзь не стаў прафесарам БДУ. 

З свайго  боку я пераканаўся, што  Вера Сямѐнаўна  добра ведала  тэму  

“БДУ і беларускія пісьменнікі”, асабліва пра працу ў гэтым вузе Якуба 

Коласа, вучобу ў ім  Кандрата Крапівы, Пятруся Броўкі  і шматлікай кагорты  

беларускіх  паэтаў, празаікаў і драматургаў. 

Пасля  выхаду ў свет  дзесятага нумара часопіса  “Маладосць” за 1971 

год з маім артыкулам  “Першы рэктар”  я  неаднаразова  сустракаўся з Верай 

Сямѐнаўнай  у памяшканнях  рэдакцый  часопісаў “Полымя”, “Нѐман”, 

“Работніца і сялянка”, газет  “Літаратура і  мастацтва”, “Звязда”,“Чырвоная 

змена”, у літаратурным музеі  Янкі Купалы і проста  ў  гарадскім транспарце 

– аўтобусах, тралейбусах, метро, трамваях. 

Што ж  я заўважыў  у гэтых  сустрэчах? 

Веру  Сямѐнаўну можна  было смела назваць  здольнай настаўніцай  і 

выхавацелькай  літаратурнай моладзі, якая да яе хінулася, як расліна да 

цяпла, да сонца, асабліва жаночая  палова моладзі.  

Калі-б Вера Паўтаран не стала пісьменніцай, то, на мой погляд, яна 

магла стаць  арыгінальным вучоным-фалькларыстам  або  этнографам. Яна 

была не проста вялікім знаўцам народнай філасофіі і фальклора – народных 

паданняў, прымавак, прыказак, песень, жартаў, але мела таксама талент  

усведамлення  найвышэйшай  паэтычнасці  і  народнай мудрасці. 

Веру  Сямѐнаўну можна назваць эмацыянальным  суразмоўцам, 

прычым яе  эмоцыя была заўсѐды поруч  з думкай. 

Магу смела сказаць, што  беларускі крытык Ала Сямѐнава  мела ўсе 

падставы  для  наступных  высноў: 

“Валодае Вера  Палтаран і сакрэтам вядомае  падаць так, што чытач не 

страціць і радасці  пазнавання і пабачыць у знаѐмым нешта адметнае, што 

самому  неяк не патрапілася заўважыць… 

Добрая  мера гумару дапамагае  пісьменніцы паглядзець на свет на 

адзіноце, не лішняя  яна тым больш з людзьмі”. 

Яшчэ я заўважыў жывую  зацікаўленасць пісьменніцы ў сваѐ рабоце, 

любоў да роднага беларускага слова,  добрую назіральнасць, цікавасць  да 

розных драбніц жыцця, да розных  дэталей  і абставін той ці іншай падзеі, 

уменне слухаць  і разумець людзей, што неабходна да  “майстра беларускага 

нарыса”, любоў да кветак, асабліва да руж, гартэнзій, вяргіній.  

Аднойчы  я  завѐў  размову аб  беларускіх  пісьменніках, загінуўшых у 

час Вялікай Айчыннай вайны і ўпамянуў  прозвішча  малавядомага  

беларускага празаіка, выпускніка літаратурна-лінгвістычнага аддзялення  

Мінскага  педагагічнага інстытута імя А.М.Горкага  1939 года Уладзіміра 

Кандрацені. Я заўважыў, што шчокі  Веры Сямѐнаўны пачырванелі, і 

зразумеў, што гэты чалавек. хутчэй за ўсѐ, неабыякавы  для яе, а, магчыма 

яна была яго каханай. 

І яшчэ  Вера Палтаран  была далікатнай у абыходжанні  і  

добразычлівай. Ёсць падставы  адзначыць, што яна  прываблівала многіх 

мужчын сваѐй абаяльнасцю. У сувязі з гэтым нельга не  згадзіцца з наступнай 

думкай  арыгінальнага беларускага паэта  Міколы Аўрамчыка: 

“Бываюць у  жыцці людзі, якія нібыта  выпраменьваюць святло  і  

нейкім біяполем прыцягваюць да сябе  іншых. Менавіта такою была Вера, 

цікавая субяседніца, з якой прыемна  было пагутарыць, нават паспрачацца… 

Вера  вельмі  хутка сыходзілася з людзьмі, пра якіх пісала, незалежна 

ад таго, хто яны былі  - службоўцы, ці сяляне, або рабочыя. Мы зайдросцілі  

гэтаму ўмельству яе, бачылі, як проста, натуральна і нязмушана адчуваюць 

яны  сябе ўзаемна, сустракаючыся  ў рэдакцыі  праз некалькі гадоў”.  

Запомнілася наша сустрэча ў рэдакцыі часопіса “Маладосць”, якая  

адбылася  ў жніўні  1972 года, калі я прынѐс Веры Сямѐнаўне  рукапіс свайго 

новага артыкула  “Штрыхі да партрэта” аб жыцці і творчасці  класіка  

беларускай літаратуры  Максіма Гарэцкага, які быў прысвечаны яго 80-

годдзю. У  аснову  рукапіса былі пакладзены  новыя  фактычныя  дадзеныя 

яго біяграфіі з  фондаў  Цэнтральнага архіва  Кастрычніцкай  рэвалюцыі і 

сацыялістычнага будаўніцтва, які сѐння носіць  назву  Нацыянальнага архіва  

Рэспублікі  Беларусь. 

У той час  Максім Гарэцкі  яшчэ не лічыўся  класікам  беларускай 

літаратуры, як назваў яго потым  Алесь Адамовіч, і многія  супрацоўнікі  

рэдакцый нашых афіцыйных часопісаў і газет, нягледзячы на яго 

рэабілітацыю ў 1957 годзе, адносіліся да яго асобы і творчасці вельмі 

насцярожана. Але Вера  Сямѐнаўна, прачытаўшы  толькі некалькі старонак  

майго рукапіса, сказала:  

“Будзем даваць!”.  

У  ходзе кароткай  гутаркі  з  Верай  Палтаран я  пераканаўся, што яна  

была добра знаѐма  з многімі творамі Максіма Іванавіча, асабліва з  раманам-

хронікай “Віленскія камунары”, з яго першым зборнікам “Рунь”, з  

складзенай  ім  “Хрэстаматыяй  беларускай літаратуры: ХI век -1905 год”, 

аповесцямі “Дзве душы”, “У чым яго крыўда”. Я  быў удзячны ѐй за  некалькі 

каштоўных парад,  якія  значна палепшылі  змест  майго рукапіса. 

 У  заключэнні  нашай гутаркі яна адзначыла: 

«Вельмі  шкада, што Максім Гарэцкі  так рана пайшоў з жыцця не па 

сваѐй волі. Як многа ѐн яшчэ мог зрабіць для беларускай літаратуры, для 

беларускай культуры! Як яго нам не хапае”. 

Мой  артыкул “Штрыхі  да партрэта” выйшаў у другім нумары часопіса 

“Маладосць” за 1973 год. 

А Вера Сямѐнаўну запрасілі  працаваць у выдавецтва “Мастацкая 

літаратура”, дзе яна стала загадчыкам рэдакцыі крытыкі і літаратуразнаўства. 

У час нашай сустрэчы ў сакавіку 1975 года  Вера Сямѐнаўна  цѐпла 

павіншавала  мяне  з  паспяховай абаронай  кандыдацкай дысертацыі аб  

жыцці і творчасці  У.І.Пічэты(абарона адбылася 21  лютага 1975 года-Э.І.) . 

Гэта азначае, што яна цікавілася маімі справамі  нават  тады, калі мы не 

сустракаліся  

Аўтар гэтых радкоў  быў добра знаѐмы з  адным са старэйшых  

беларускіх журналістаў  Яфімам Садоўскім. У час з адной з нашых сустрэч  

неяк гаворка зайшла  аб  Веры Палтаран. Добра памятаю, што ѐн сказаў: 

“Веру Сямѐнаўну  я доўга і добра ведаў, заўсѐды шануючы  яе 

працавітасць, шчырасць і вялікія чалавечыя здольнасці, як цудоўнага 

чалавека са шчодрым талентам. Яна заўсѐды  адносілася да даручанага, якім 

бы яно  ні было нязначным, з вялікай адказнасцю. І гэта  была вельмі  

характэрная  рыса  журналісткі і пісьменніцы.  

Апошнія гады свайго жыцця  Вера Сямѐнаўна  прысвяціла выдавецкай 

справе, адказнай і нялѐгкай.  Рэдактарам наша незабыўная  Вера Сямѐнаўна  

таксама была незвычайным. Патрабавальная, яна між тым  была і спагадлівая 

і, што самае галоўнае, па-сапраўднаму чалавечная. Як нехапае  гэтых 

простых на першы погляд якасцей некаторым выдавецкім дзеячам! Адхіліць і 

не пушчаць! Пра Палтаран такога ні ў якім разе не скажаш, але “добранькім” 

рэдактарам таксама не назавеш. Ані-ані. Але ж была  яна прынцыповай, 

праўдзівай  і  душэўнай”. 

А нашы  сустрэчы працягваліся, хоць яны былі і  выпадковымі. Гэта 

значыць, што яны папярэдне  не  планаваліся і  не узгадняліся.  Але мне было 

цікава гутарыць  з Верай Сямѐнаўнай  не толькі  аб  літаратуры, але і на 

іншыя тэмы. 

У час адной  з сустрэч з Верай Палтаран я застаў яе  ў глыбокай 

крыўдзе і абурэнні. Хацеў спытаць: “На каго?”,  але праз  некалькі хвілін 

поўнага маўчання  Вера  Сямѐнаўна адзначыла, што на многае і на многіх: на 

настырных аўтараў, што  пруць  ў кнігу  усѐ, што толькі  было недзе 

надрукавана  імі ў газетах і часопісах (каб дабро не прападала). На крытыкаў, 

добранькіх за чужы кошт. На тупых цэнзараў і асабліва  на нейкага 

заслужанага лагернага  наглядчыка, пастаўленага, як на здзек, наглядаць за 

пісьменнікамі. А найбольш абуралася  на  ідэалагічных  начальнікаў, 

настолькі разбэшчаных, што  іншы дазваляў сабе прыйсці  ў выдавецтва, 

склікаць нараду  вядучых работнікаў і адчытваць рэдактараў за лібералізм 

рускім матам.  

І  раней, і цяпер  я  быў і застаюся знаѐмым  з многімі беларускімі  

паэтамі, празаікамі, аўтарамі арыгінальных нарысаў,драматургамі, 

крытыкамі. Але, на мой погляд, не крыўдзячы  нікога  з іх, бадай  ні  ў аднаго 

з маіх  знаѐмых беларускіх пісьменнікаў не  было так  абвострана і асабліва 

развіта пачуццѐ  справядлівасці, як у  Веры Сямѐнаўны  Палтаран. Калі я 

задумваюся, адкуль  прыйшло  да яе  гэта пачуццѐ  справядлівасці, то  лічу, 

што яно  не толькі вынік яе выхаванасці і  адукацыі,  але  даўняя ўласцівасць 

душы, як дадзеная Богам, так  і здабытая  велізарнай працай над сабой. 

Некалькі  раз я  выпадкова  стаў сведкам  адносін  Веры Сямѐнаўны  да 

аўтараў  часопіса  “Маладосць”  і  прыйшоў  да высновы, што менавіта ў 

гэтым часопісе  найярчэй праявіліся  рысы  яе характару, якія  імпанавалі  як 

маладым  аўтарам,  так і людзям сярэдняга ўзросту. У  параўнанні з  

рэдактарамі  іншых часопісаў, якім  часта не хапала часу  выслухаць  

магчымых аўтараў  свайго выдання, прыемна  здзіўляла  яе  манера і ўменне  

выслухаць таго ці іншага аўтара,  маючы здольнасць  прапускаць расказанае 

праз сваѐ сэрца.  

На падставе  размоў  з  Верай Палтаран  і яе калегамі,  іншымі  

пісьменнікамі, у тым ліку з маімі  землякамі  Рыгорам Нехаѐм  і Міхасѐм  

Скрыпкай,  з Уладзімірам Мехавым, з якім  доўгі час  жыў у адным доме, 

можна прыйсці да высновы, што, нягледзячы на яе  аптымізм, Веры 

Сямѐнаўне было  цяжка жыць і працаваць. Лічу, што  Уладзімір Дамашэвіч  

трапна заўважыў: 

“Яна  не магла гарэць  “напалову”, яна не магла  спыніцца  на  

паўдарозе, а калі ўжо на што наважвалася, то ішла да канца. З яе  такой 

катэгарычнасцю  было цяжка і ў літаратуры, бо тыя перашкоды, якія  стаялі ў 

нас па дарозе, скоўвалі яе рух, не давалі  выкласціся  на ўсю сілу… 

Яна няшмат пісала. У чым прычына? Хутчэй за ўсѐ- што не хацела  

пісаць шмат, для колькасці. Галоўнае для яе было – якасць. Не адбіраць 

каштоўнага часу  ў сумленнага чытача. Хай чытае толькі тое, што сапраўды 

будзе карысна для яго сэрца, для розуму, для росту ў жыцці. Яе тонкі 

эстэтычны густ, па ўсім  відаць, не даваў ѐй перабраць  меру, пайсці на 

кампраміс з сумленнем, пакрывіць душою. Яна не магла хваліць тое, што 

падлягала асуджэнню, - яна, сцяўшы зубы і сэрца, маўчала”.               

 Калі  па справам  я  пападаў у будынак па праспекту імя 

П.М.Машэрава (цяпер праспект Пераможцаў),11, дзе знаходзілася   

выдавецтва “Мастацкая літаратура”, у мяне часам узнікала  думка  наведаць  

Веру Сямѐнаўну.  Аднойчы ў сярэдзіне 1980-х гадоў я надумаўся  зайсці ў яе 

кабінет  у выдавецтве  і параіцца  аб  публікацыі кнігі  “Яны былі першымі” 

(аб малавядомых і невядомых старонках жыцця і дзейнасці постацей 

беларускай савецкай навукі і культуры). Памятаю  той цесны пакойчык,  дзе 

знаходілася Вера Палтаран. Пасля кароткай размовы Вера Сямѐнаўна  

параіла мне звярнуцца ў другую рэдакцыю -  да  старшага рэдактара рэдакцыі 

прозы  Яўгена Лецкі. 

Між іншым, даведаўшыся, што  я працую  дацэнтам  Мінскага 

педінстытута імя  А.М.Горкага, Вера Сямѐнаўна  пачала распытваць мяне  аб  

выкладчыках і студэнтах  філалагічнага факультэта, пачала ўзгадваць 

прозвішчы  сваіх выкладчыкаў  і  аднакурснікаў і з цеплатой успамінаць іх. 

Мяне здзівіла, што яна  сачыла за лѐсам былых сваіх аднакурснікаў і  

адзначыла, што  1937-1941 гады, гэта значыць гады сваѐй вучобы ў Мінскім 

педінстытуце імя А.М.Горкага, нягледзячы на рэпрэсіі  да асобных 

выкладчыкаў і студэнтаў, былі  самымі  лепшымі гадамі  яе жыцця. Яна часта 

ўспамінала сваю лепшую сяброўку– таленавітага літаратурнага крытыка, 

кандыдата філалагічных навук Марыну Барсток. 

Да сѐнняшняга часу  шкадую, што з-за таго, што ў мяне ў той час  былі 

свае лекцыі, я не змог  прысутнічаць на  сустрэчы  Веры Сямѐнаўны з  

калектывам  студэнтаў і выкладчыкаў  нашага педагагічнага інстытута  імя  

А.М.Горкага, якая працягвалася  болей дзвюх гадзін. паслухаць яе ўзнѐслае 

выступленне. Потым  мае знаѐмыя  выкладчыкі  з задавальненнем  дзяліліся 

са мной сваімі ўражаннямі  аб выступленні Веры  Палтаран, калі яна  

прыгадвала  даваенныя  аўдыторыі і былых выкладчыкаў, расказвала пра 

знаѐмых  студэнтак, загінуўшых у час Вялікай  Айчыннай вайны, адказвала 

на пытанні  выкладчыкаў і студэнтаў і  выказвала свае думкі  аб  асобных  

творах беларускіх пісьменнікаў,  дзялілася вопытам  сваѐй  работы над  

некаторымі  нарысамі. 

Трэцім выданнем Веры Палтаран  стала  кніга  “Чалавек: на вятрах 

часу: Публіцыстыка. Літаратурная крытыка”, выдадзеная  пасля смерці  

аўтара  ў выдавецтве “Мастацкая літаратура” ў 1989 годзе.  Яна  была 

здадзена  ў набор  яшчэ  пры жыцці Веры Сямѐнаўны  12 снежня 1988 года, а 

падпісана да друку 14 ліпеня  1989 года. 

У гэту кнігу ўвайшлі  нарысы пра сучаснага  чалавека горада і вѐскі, 

новыя і некаторыя  з адзначаных  Дзяржаўнай прэміяй  БССР імя  

П.Лепяшынскага. Другі  яе  раздзел склалі  літаратурныя артыкулы пара 

творчасць  Івана Мележа, Алеся Адамовіча. Аляксея Кулакоўскага, Міхася 

Стральцова, Івана Пташнікава, Рыгора Шырмы, Янкі Раманоўскага, Леаніда 

Галубовіча, Яўгена Будзінаса, напісаныя з любоўю да беларускай літаратуры 

і яе творцаў. 

Так здарылася, што калі  на першыя  дзве кнігі  Веры  Палтаран  

з’явіліся  рэцэнзіі  ў  рэспубліканскіх  і абласных газетах і часопісу “Нѐман”, 

то  на яе кнігу “Чалавек на вятрах  часу”, якая выйшла праз некалькі месяцаў 

пасля яе смерці,   на жаль, не было ніводнай. 

Пагэтаму  аўтар  гэтых радкоў  вырашыў  хаця б коратка  спыніцца на 

гэтым выданні.      

У дадзенай кнізе  ўпершыню надрукаваны  нарыс  “Будзѐнны  дзень 

сям’і  Ганчарыкаў”. Хоць  гэты твор  не прэтэндуе  на эпічны  ахоп 

рэчаіснасці, усѐ ж на 82  старонках  тэксту  Вера Сямѐнаўна  здолела  сказаць  

даволі многае. Можна прывесці  шэраг дэталей, якія  пераконваюць чытача ў 

праўдзівасці  прачытаных старонак  нарыса. 

Як  і  ў папярэдніх сваіх творах, любоў  да людзей  парадзіла  вялікую 

здольнасць  разумець  іх дзеянні і лѐсы.  У  адрозненне  ад  многіх пісь- 

меннікаў на сабе Вера Сямѐнаўна спазнала нялѐгкі  жаночы лѐс, асабліва ў  

бытавых штодзѐнных абставінах. Пагэтаму  некаторыя  старонкі нарысу 

Веры Палтаран аўтабіяграфічны. Гераіня  нарысу  Ніна Іванаўна  працуе 

выкладчыцай  вышэйшай навучальнай установы. У яе даволі  добрыя 

здольнасці  і яна марыць абараніць  дысертацыю, але ажыццявіць  гэту мару  

ѐй  не дае  цяжкі  і зусім  неўладкаваны  быт.  Адсюль, на мой погляд,  ѐсць 

падставы  для  адказу на пытанне: чаму  працэнт  жанчын-кандыдатаў і 

дактароў навук  у нашай  краіне  і  ва ўсім свеце  значна меншы, чым 

мужчын. Толькі трэба дадаць, што  яшчэ на  жанчын, жонак  ляжаць  такія 

цяжары, як нараджэнне  дзяцей  і   галоўным чынам  іх выхаванне. 

Можна поўнасцю пагадзіцца з  наступнай  думкай  беларускага 

крытыка Святланы Марчанка: 

“Чытаючы нарыс, заўважаеш, што пісалася  жыццѐ  з пільнай і добрай 

увагай. Пра сваю гераіню – Ніну Іванаўну- пісьменніца ведала ўсѐ  да 

драбніц: псіхалагічныя. Імгненныя  пераходы  настрою, самыя тонкія збегі  

эмоцый  аўтарка  перадала дакладна  і натуральна, як бы  між іншым. ці не  

ѐсць такое разуменне – сведчанне  сапраўднага, моцнага таленту, у тым ліку  

чалавечага?” 

Сімвалічна, зразумела і лагічна,  што нарыс Веры  Палтаран  “Будзѐнны  

день сям’і Ганчарыкаў”  заканчваецца неспакойным сном гераіні: 

“Ёй  снілася, што яна  набірае ў калодзежы і ніяк не можа  набраць 

поўнае вядро вады…Зачэрпне, здаецца, паўнюсенька, выцягне – толькі 

палавіна…”  

Аўтар  гэтых радкоў  прачытаў вельмі шмат рознай літаратуры аб 

творчасці  Рыгора  Шырмы.  Я лічу, што адным з лепшых матэрыялаў  на 

гэту тэму належыць пяру  Веры Палтаран. Пад  назвай  “Неўміручая, пявучая 

душа” ѐн адкрывае  раздзел “Літаратурная  крытыка”.  

Бадай, лепш, чым  Вера Сямѐнаўна  не скажаш аб  творчасці 

Р.Р.Шырмы: 

“Салідныя тамы  назбіраных за жыццѐ  беларускіх  народных песень, 

увенчаны  высокай узнагародай – Дзяржаўнай прэміяй БССР, - гэта 

літаральна  зліткі золата, здабытыя  нястомнай працай  Рыгора Раманавіча. Ім 

і хадзіць  па залатым курсе, пакуль беларускае слова  будзе гучаць  на зямлі”. 

 Мала хто з беларускіх крытыкаў вывучаў творчасць  і  асобу Івана 

Мележа  так усебакова, як Вера Паўтаран, добра знаѐмая з гэтым класікам  

беларускай літаратуры. Менавіта  пагэтаму  мы поўнасцю давяраем  яе  

думцы  аб адной з рыс характару  Івана Паўлавіча ў нарысе  “Калі замыкаўся 

круг жыцця…”: 

“Іван Мележ  балюча рэагаваў на ўсякую няпраўду. Неразуменне  - ці 

то ў вялікім, цто ў малым – было  для яго  перш за ўсѐ няпраўдаю, і ѐн ваяваў 

з ѐю зацята і непрымірыма. Колькі душэўных сіл ѐн патраціў, абараняючы  

сваіх “несучасных” “Людзей на балоце”! Неразумныя, беспадстаўныя 

абвінавачванні  нервавалі, раздражнялі яго, выклікаючы не лепшыя пачуцці. 

Ён пачынаў апраўдвацца, неяк нудна “растлумачваць” сябе, растлумачваць 

відавочнае. І было  ў гэтым нешта ад камарэчы!..” 

Хоць  пасля выхаду кнігі  В.С.Палтаран “Чалавек  на вятрах  часу” 

прайшло амаль трыццаць гадоў, застаецца актуальнай і цікавай  ацэнка  

творчасці  Алеся  Адамовіча  ў крытычным нарысе “Сімвал яго веры”, яе 

думка аб тым, што Адамовіч-празаік прыйшоў да чытача пазней за 

адамовіча-крытыка, калі адчутае, перажытае пераадолела  крытычныя 

сумненні і асмелілася паявіцца на свет. 

Да  сенняшняга  дня лічу, што  самай  каштоўнай  і важнай  кніга Алеся 

Адамовіча  з’яўляецца  “Карнікі”, якая  да цяперашняга часу недаацэнена  

нашай літаратурнай крытыкай  і нават назіраюцца спробы яе замоўчвання. 

Пагэтаму я акцэнтую увагу чытачоў часопіса  “Полымя” на  арыгінальную 

думку Веры  Палтаран:  

“”Карнікі”. Алесь  Адамовіч не мог не напісаць гэтую кнігу. Яго 

вострая  аналітычная  думка  пальпіравала  гнайнік фашызму яшчэ ў 

“Хатынскай  аповесці”. Заставалася ўскрыць яго. 

У “Карніках” адраджэнне фашызму паказана  ад першых  “падазроных” 

яго клетак  да поўнага  гнілоснага  распаду…Глыбока ўражваюць сваім 

проста-такі  анатамічным аналізам як вобразы  новых  заваявальнікаў свету. 

ад  камандзіра карнага атрада  Дзірлевангера  да самога Гітлера, так і вобразы 

“сваіх”  нелюдзяў  Мураўѐва, Белага, Тунігі, якія купілі  жыццѐ  цаною 

здрады.”  

Два крытычных  нарыса  Веры Палтаран – “Чалавек на вятрах часу” і 

“Яго вялікасць жыццѐ” прысвечаны творчасці Івана Пташнікава.  

Адчуваецца, што яго творы  былі блізкімі па духу  Веры Сямѐнаўны,  іх 

крытычны аналіз, праведзены палемічна, безумоўна, заслугоўвае ўвагі,   

Нетрадыцыйным, нестандартным  атрымаўся пачатак  нарыса  “Чалавек 

на вятрах часу”, які даў назву  ўсяму пасмертнаму выданню  пісьменніцы:   

“Можа, ніхто з пісьменнікаў яго  пакалення на пачатку свайго 

пісьменніцкага шляху не выклікаў сярод  чытацкай публікі столькі спрэчак, 

як Іван Пташнікаў. Адны яго сустрэлі прыхільна, адчуўшы  ў адметным яго  

пісьме  нешта вельмі глыбіннае, што ішло ад зямлі, ад прыроды, ад 

спрадвечных глыбінь чалавечай істоты. Другія, з цікавасцю сочачы за яго 

творамі, не прымалі, аднак, яго мовы: што гэта, маўляў, за літаратура, якую 

трэба  чытаць  цераз сілу! Такая шчыльнасць фразы, такі гушчар  дэталяў – 

не працярэбішся…Трэція  наогул незадаволенна хмурыліся: Чачык, 

Выжлятнік, Джаучка – якімі героямі  насяляе свае творы малады пісьменнік? 

Зладзеі, п’яніцы, захрыбетнікі…Відаць, пісьменнік  не любіць чалавека, бо, 

каб любіў. Бачыў бы добрае ў ім, а не благое”.  

Прааналізаваўшы творы  гэтага  пісьменніка, Вера Сямѐнаўна прыйшла 

да высновы, што  майстэрства  Пташнікава-мастака  заслугоўвае асобнага 

даследавання, што ѐн як ніхто  ўмее  глыбока раскрыць  эмацыянальную і 

інтэлектуальную сувязь  чалавека з навакольным светам прыроды. знайсці 

слова  свежае, нясцѐртае і намаляваць яго фарбамі  карціну яркую і 

запамінальную, а часам і перадаць гэтых фарбаў – ад сваѐй  мастакоўскай 

шчодрасці:, умее  узяць  у народа і пусціць ў літаратурны ўжытак  ѐмкае 

слова. 

Бадай, нідзе так глыбока   і  аб’ектыўна разглядаюцца  вартасці рамана   

Івана Пташнікава  “Алімпіяда”, як у нарысе Веры Палтаран  “Яго вялікасць 

жыццѐ”.  Адзначаючы. што  ў гэтым творы  вызначылася новая ступень, на 

якую  падняўся пісьменнік у спасціжэнні  жыцця, у сваім  пісьменніцкім  

майстэрстве, Вера Сямѐнаўна падкрэслівае, што  Пташнікаў у “Алімпіадзе” 

спасцігае  неадназначнасць, мнагамернасць  чалавечага характару, уласцівую 

вялікаму мастацтву, называе  яго  класным жывапісцам. Як бы звяртаючыся 

да  чытача, яна  піша: 

“Ёсць сцэны  ў рамане, якія чытаць – найвышэйшая асалода, а ѐсць. 

што і пакута – таксама найвышэйшая, адны  і другія  напісаны з вялікім 

майстэрствам. Мароз прабягае па скуры, калі чытаеш, як паліцай Кукаеў 

дапытвае  Алімпіяду,  якая хавала  і лячыла цяжкараненых лѐтчікаў, і сячэ 

бізуном  Харбіна, што не выдаў Алімпіяду”. 

Сваю  ацэнку твора  Вера Палтаран  заканчвае  словамі, што раман  

Пташнікава “Алімпіяда” яшчэ не ацэнены належным чынам нашай крытыкай 

і чакае свайго аб’ектыўнага даследчыка. 

Адным з самых  цікавых крытычных  нарысаў  пасмяротнага  выдання  

Веры Сямѐнаўны з’яўляецца  нарыс  аб творчасці Міхася Стральцова  пад 

назвай “Пошук гармоніі”.  Нельга  быць абыякавым, знаѐмячыся з наступнай  

думкай  пісьменніцы аб  адной  з вартасцей  яго  паэзіі: 

“Не перабольшваючы, скажам, што ў сучаснай  беларускай літаратуры 

ні ў кога няма такой багатай, такой тонкай  эмацыянальнай палітры, як у 

Міхася Стральцова. Яго паэзія  адкрывае  нам багата  глыбокіх духоўных 

перажыванняў”.  

За кнігу нарысаў  “Ключы ад Сезама”(1967) і нарыс “Дзівасіл” у 1970 

годзе  В.С.Палтаран была ўдастоена  Дзяржаўнай прэміі  БССР імя 

П.М.Лепяшынскага. У  год  яе  60-годдзя – 1979-ы  ѐй прысвоілі  ганаровае 

званне “Заслужаны работнік культуры Беларусі”. Акрамя гэтага  Вера 

Сямѐнаўнана  была ўзнагароджана  Ганаровай граматай і Граматай 

Вярхоўнага  Савета  БССР і медалѐм.  

На думку  беларускіпх пісьменнікаў, у тым ліку  беларускіх крытыкаў, і 

шматмільѐннай  арміі чытачоў нашай рэспублікі, нарысы  Веры Палтаран  

напісаны трапна, востра.  Ім уласцівы  індывідуальны, асабісты  грамадзянскі 

і мастацкі погляд на розныя з’явы жыцця тагачаснай  Беларусі, глыбокае 

пранікненне ў духоўны свет вясковых працаўнікоў. Яна дастойна называцца 

“майстрам  беларускага нарыса” і нават “каралевы беларускага нарыса”, як 

называлі  яе асобныя чытачы.   Не трэба забываць, што яна з’яўлялася  чулым 

і ўважлівым дарадчыкам  маладых талентаў Беларусі. 

Было б вельмі пажадана, каб адна з вуліц сталіцы Беларусі  насіла імя  

“майстра беларускага нарысу”, палымянай патрыѐткі нашай Радзімы Веры 

Сямѐнаўны  Палтаран. 

 

Эмануіл Рыгоравіч Іофе, прафесар БДПУ, доктар гістарычных навук 

220005, г.Мінск, пр.Незалежнасці, 39-90.Т.2-43-83-79(х)           

